
Þjóðaröryggisráð starfar í  samræmi við ákvæði laga um þjóðaröryggisráð nr. 98/2016 og framfylgir 

þjóðaröryggisstefnu fyrir Ísland sem samþykkt er af Alþingi sbr. þingsályktun nr. 26/145.   

Þjóðaröryggisráð hefur í heiðri markmið þjóðaröryggisstefnu fyrir Ísland, sem er að tryggja sjálfstæði, 

fullveldi og friðhelgi landamæra Íslands, öryggi borgaranna og vernd stjórnkerfis og grunnvirkja 

samfélagsins á grundvelli lýðræðis, mannréttinda, jafnréttis, sjálfbærrar þróunar og friðsamlegra 

lausna.  

Meginverkefni Þjóðaröryggisráðs er að hafa eftirlit með að þjóðaröryggisstefna fyrir Ísland sé 

framkvæmd í samræmi við ályktun Alþingis nr. 26/145 og að vera samráðsvettvangur um 

þjóðaröryggismál. Þjóðaröryggisráði er ætlað að leggja mat á ástand og horfur í öryggis- og 

varnarmálum.  beita sér fyrir opinni og lýðræðislegri umræðu um þjóðaröryggismál og eflingu fræðslu 

og upplýsingagjöf um þau mál. 

Lög um þjóðaröryggisráð gera ekki ráð fyrir því að starfsemi ráðsins hafi nein áhrif á skiptingu 

stjórnarmálefna á milli ráðuneyta. Sú skipan verður óbreytt þrátt fyrir samþykkt frumvarps þessa. Hins 

vegar bera ráðuneyti, stofnanir og opinber hlutafélög tilteknar skyldur gagnvart þjóðaröryggisráði s.s. 

varðandi upplýsingagjöf og skýrslugerð. 

Þjóðaröryggisráð leggur áherslu á náið samstarf við Alþingi.   

Áherslur í starfi   Þjóðaröryggisráðs 2018-2019 eru þessar: 

1. Að þjóðaröryggisráð sé virkur samráðsvettvangur og eftirlitsaðili með framkvæmd 

þjóðaröryggisstefnunnar og stuðli að traustum og skilvirkum samskiptum innan 

stjórnsýslunnar og við Alþingi.  

Þjóðaröryggisstefnan sem samþykkt var á Alþingi á árinu 2016 endurspeglar breiða sýn á þjóðaröryggi. 

Við umfjöllun sína víkkaði þingið öryggishugtakið eins og það endurspeglast í þjóðaröryggisstefnunni 

sem það samþykkti. Undir stefnuna falla ógnir eða hættur fyrir landið og landsmenn, hvað varðar 



hefðbundnar landvarnir og öryggismál og þætti sem tengjast loftslagsbreytingum, náttúruhamförum, 

fæðu- og matvælaöryggi, heilbrigðisöryggi og farsóttum. Breið sýn á þjóðaröryggi og víðtæk túlkun á 

öryggishugtakinu í þjóðaröryggisstefnunni kallar á víðtækt og virkt samráð stjórnvalda um framkvæmd 

stefnunnar, þróun mála og áherslur í starfi Þjóðaröryggisráðs.   

Ógnir og áhættuþættir samtímans kalla á heildstæða nálgun í öryggis- og varnarmálum og skilvirka 

samhæfingu hlutaðeigandi ráðuneyta og stofnana. Viðbúnaður stjórnvalda verður að vera í föstum 

skorðum en líka sveigjanlegur. Aðstæður sem geta breyst mjög skjótt krefjast í mörgum tilvikum 

endurmats á viðteknum hugmyndum og vinnubrögðum og nánara samráðs og samhæfingar íslenskra 

stjórnvalda í góðri sátt við aðrar þjóðir.   

Þetta kallar á traust og skilvirk samskipti og samráð innan stjórnsýslunnar og við Alþingi. 

1.1. Reglulegir fundir Þjóðaröryggisráðs  

Þjóðaröryggisráð er vettvangur reglubundins samráðs og samhæfingar um þjóðaröryggi. 

Á fundum Þjóðaröryggisráðs eru rædd mál, sem eru efst á baugi hverju sinni á vettvangi þjóðaröryggis 

og sem þarf að gefa sérstakan gaum til lengri og skemmri tíma. Miðað er við að fundað verði að jafnaði 

einu sinni í mánuði og að fundir standi að jafnaði ekki lengur en tvo tíma. Miðað er við að fundir ráðsins 

fari fram innan höfuðborgarsvæðisins.  

Fundaaðstaða Þjóðaröryggisráðs verður að uppfylla kröfur um viðeigandi aðstöðu vegna meðferðar 

upplýsinga merktar trúnaðarstiginu "trúnaðarmál" og hærra í samræmi við ákvæði reglugerðar nr. 

959/2012 um vernd trúnaðarupplýsinga, öryggisvottanir og öryggisviðurkenningar á sviði öryggis- og 

varnarmála.   

Þjóðaröryggisráð leggur áherslu á að meðhöndlun trúnaðarupplýsinga í samræmi við lög og reglur og 

skuldbindingar í alþjóðasamstarfi.   

1.2. Upplýsingagjöf ráðuneyta, stofnana og opinberra hlutafélaga til þjóðaröryggisráðs  

Víða í stjórnsýslunni eru til staðar upplýsingar sem snerta ýmsa þætti öryggis ríkis og þjóðar. Til að sinna 

verkefnum sínum er þjóðaröryggisráði nauðsynlegt að hafa aðgang að öllum slíkum upplýsingum og 

tiltækum gögnum sem varða þjóðaröryggi.  

Ráðið hefur tvímælalausa heimild til að kalla eftir gögnum eða óska skýrslna hjá viðkomandi ráðuneyti, 

opinberri stofnun eða opinberu hlutafélagi. Þá  er lögð sú skylda á ráðuneyti, opinberar stofnanir og 

opinber hlutafélög að upplýsa þjóðaröryggisráð um nýjar upplýsingar sem þessum aðilum berast eða 

annað sem máli skipti varðandi þjóðaröryggisstefnuna eða öryggi ríkis og þjóðar.  

Komið verður á skipulagi sem stuðlar að skilvirku og traustu  samráði innan stjórnsýslunnar um 

þjóðaröryggismál og framkvæmd þjóðaröryggisstefnunnar með skipan tengiliðahóps. Ritari 

þjóðaröryggisráðs annast samskipti við tengiliði ráðuneyta, stofnana og opinberra hlutafélaga og 

heldur samráðsfundi með þeim eftir þörfum.   

1.3. Fundir Þjóðaröryggisráðs vegna atburða er kunna að hafa áhrif á þjóðaröryggi 

Þjóðaröryggisráð fundar ef þeir atburðir hafa orðið eða eru yfirvofandi sem ætla má að hafi áhrif á 

þjóðaröryggi. Við slíkar kringumstæður er hlutverk ráðsins að hafa heildarsýn yfir það sem gerist og 



stuðla að framgangi samhæfðra ráðstafana til þess að takast á við afleiðingar neyðarástands sem kann 

að ógna lífi og heilsu almennings, umhverfi og/eða eignum. 

Unnið verður að setningu viðmiðana um boðun sérstakra funda með hliðsjón af flokkun 

almannavarnastiga eftir alvarleika, umfangi viðbúnaðar og þörf á forgangshraða viðbragðsaðila.  

1.4. Samráð og upplýsingagjöf til Alþingis  

Þjóðaröryggisráð leggur áherslu á virkt samráð gagnvart Alþingi um framkvæmd 

þjóðaröryggisstefnunnar. Þjóðaröryggisráð skilar árlega skýrslu til Alþingis um framkvæmd stefnunnar.  

Í samræmi við áherslur þingsins um þjóðaröryggisstefnu og í þeim tilgangi að tryggja beina og 

óhindraða aðkomu Alþingis að þeim mikilvægu málum sem ráðið fjallar um  sitja tveir fulltrúar Alþingis 

í Þjóðaröryggisráði.   

Þjóðaröryggisráði ber að upplýsa utanríkismálanefnd Alþingis um mál sem líkleg eru til að hafa áhrif á 

framkvæmd þjóðaröryggisstefnunnar hverju sinni. Telji þjóðaröryggisráð ástæðu til að breyta 

þjóðaröryggisstefnunni sendir ráðið Alþingi tillögur þar að lútandi.  

Ræðst af aðstæðum hverju sinni hvort og hve oft ráðið telur skylt til að upplýsa nefndina.  

Fjallað skal um upplýsingagjöf þjóðaröryggisráðs til Alþingis og utanríkismálanefndar á vettvangi 

ráðsins, sem tekur afstöðu til þess hvort og með hvaða hætti Alþingi er upplýst. 

1.5. Þjóðaröryggisráð hefur kerfisbundið eftirlit með því að framkvæmd 

þjóðaröryggisstefnunnar sé í samræmi við ályktun Alþingis 

Þjóðaröryggisráð fylgir eftir framkvæmd þjóðaröryggisstefnu fyrir Ísland og að framkvæmdin sé í 

samræmi við ályktun Alþingis.   

Þar sem Þjóðaröryggisráði er ekki ætlað að hafa nein áhrif á skiptingu stjórnarmálefna á milli ráðuneyta 

samkvæmt forsetaúrskurði er ábyrgð á stjórnsýsluframkvæmd á einstökum málefnasviðum hjá 

einstökum ráðuneytum samkvæmt forsetaúrskurði hverju sinni. 

Þjóðaröryggisráð kallar eftir greinargerðum einstakra ráðuneyta um hvernig ráðuneyti og stofnanir á 

þeirra ábyrgðarsviðum vinna að framkvæmd einstakra áhersluþátta þjóðaröryggisstefnunnar.  

Að lokinni umfjöllun í Þjóðaröryggisráði er Alþingi gerð grein fyrir hvernig þjóðaröryggisstefnan er 

framkvæmd. 

  



 

2. Að fyrir liggi á hverjum tíma áreiðanlegt og hlutlægt mat á ástandi og horfum í 

öryggis- og varnarmálum sem stjórnvöld geta lagt til grundvallar við stefnumótun 

og áætlanagerð.  

Þjóðaröryggisráði ber að leggja mat á ástand og horfur í öryggis- og varnarmálum. Þjóðaröryggisráð 

telur mikilvægt að slíkt mat þjóðaröryggisráðs sé gert með reglulega  og uppfært með hliðsjón af þeim 

áskorunum sem eru fyrir hendi á hverjum tíma.  

Í ljósi markmiða þjóðaröryggisstefnunnar verði sérstök áhersla lögð á að meta hvaða aðstæður eða 

þættir kunni að ógna sjálfstæði, fullveldi og friðhelgi landamæra Íslands, öryggi borgaranna og vernd 

stjórnkerfis og grunnvirkja samfélagsins. Lagt verði mat á alvarleika ógna, gerð grein fyrir mögulegum 

afleiðingum ef ógnin verður að veruleika og settar fram ábendingar um aðgerðir sem miða að því að 

auka áfallaþol samfélagsins. 

Matið byggist á nýjustu og áreiðanlegustu upplýsingum á sviði þjóðaröryggis og við greiningu á þeim 

er beitt viðurkenndri aðferðafræði sem stenst alþjóðlegan samanburð. Miðað er við að í framtíðinni 

verði við matið verði höfð hliðsjón af stöðu þjóðaröryggisvísa sbr. verkefni 11 og 12. Mat 

Þjóðaröryggisráðs er gefið út árlega.  Matsskýrslan er gefin út bæði á íslensku og ensku. 

3. Að eiga samstarf við aðila háskólasamfélagsins, hugveitna og fjölmiðla málefnalegri 

umræðu og fræðslu um þjóðaröryggismál og þær samfélagslegu áskoranir sem 

Ísland strendur frammi fyrir í þjóðaröryggismálum.  

Háskólasamfélagið, hugveitur og fjölmiðlar gegna mikilvægu lýðræðislegu hlutverki í umræðu um 

þjóðaröryggismál. Með samstarfi við þessa aðila má stuðla að því að opin, ábyrg og upplýst umræða 

fari fram í samfélaginu um þjóðaröryggismál Íslendinga til lengri tíma litið.  

Haldin verði a.m.k. tvö málþing á tímabilinu. 

Á tímabilinu verði forgangsraðað að efla umræðu og fræðslu um öryggi á norðurslóðum og á Norður 

Atlantshafi, netöryggi, fjölþáttaógnir (hybrid-threats), friðhelgi landamæra Íslands, fullveldi Íslands og 

þjóðaröryggi og öryggi grunnvirkja.   

Haldnar verði kynningar á verkefnum þjóðaröryggisráðs og þjóðaröryggisstefnu hjá ráðuneytum, 

stofnunum, og félagasamtökum í öllum landshlutum.  

Kynningarefni verði komið á vefsvæði ráðsins.     

Í þeim tilgangi að stuðla að hlutlægri og málefnalegri umfjöllun um  þjóðaröryggismál og eflingu fræðslu 

og upplýsingagjafar um þau mál verður í samvinnu við Hagstofu Íslands o.fl. unnið að mótun 

áhættuvísa, þjóðaröryggisvísa, um þróun þeirra þátta sem þjóðaröryggisstefnan tekur til.  Stefnt er að 

því að frá og með febrúar 2019 verði afrakstur slíkrar vinnu aðgengilegur Alþingi, stjórnvöldum og 

almenningi og verði hluti af árlegu mati Þjóðaröryggisráðs á ástandi og horfum í öryggismálum. 

